
قرآن حکیم میں  آپ ﷺ کے آمد کی پیشن گوئیاں: ایک تحقیقی جائزہ 
The prefigurement of arrival of Holy Prophet Muhammad (PBUH) in Quran Hakeem: A research study
فریدہ کاکڑ۱                      												
ABSTRACT
In this article, a detailed overview has been presented about the prefigurement of arrival of Holy Prophet Muhammad (PBUH) in the light of Quran. The study of this article is related to arrival of Holy Prophet Muhammad (PBUH) according to Quranic arguments. Quran says that the arrival of Holy Prophet Muhammad (PBUH) is the result of Hazrat Ibraheem (A.S) Prayer. Besides other reveled Holy books also described the prefigurement of arrival of Holy Prophet Muhammad (PBUH). The methodology of this research is inductive where the data has been collected from original and secondary sources and then has been discussed in a scholastic way.                                                                                                        

تعارف :
	اسلام ایک مکمل دین ہے ،اور یہ با عظمت دین دو عظیم الشان رکن اور اصل پر قائم ہے , جن کی ادائیگی کے بغیر اللہ تعالی کسی بھی انسان سے فرائض و نوافل کو قبول نہیں کرے گا , ان میں سے ایک اللہ کی معرفت , اس کی وحدانیت اور عبادت ہے جبکہ دوسرا نبی کی معرفت , اس کی محبت , اطاعت اور فرماں برداری ہے , اور یہی کلمہ شہادت کا تقاضہ , اسلام کی حقیقت اور اس کا جوہر ہے ۔بیشک نبی کی معرفت , آپ کی محبت اور اطاعت ہر مسلمان مرد عورت کے لئے ایک واجبی و ضروری امر ہےجس کے بغیر 
۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔
۱۔  لیکچرر شعبہ علوم اسلامیہ سردار بہادرخان ویمنز یونیورسٹی کوئٹہ بلوچستان 
کوئی چارہ نہیں ہے ۔ یہ ایک واجبی فريضہ ,تابناك شریعت ,واضح روشن طریقہ ہے۔ 
 	 اللہ کے رسول کے علاوہ کوئی اور بھی انسان ایسا نہیں ہے جو ہر طرح سے محبت , تعظیم اور اطاعت کا حقدار ہو ۔ اور یہ وہی نبی کریم ﷺ ہیں جن کو اللہ نے اپنی آنکھ کے سامنے تیار کیا ۔لھذا آپ کو اختیار فرمایا , منتخب کیا , اور برگزیدہ بنایا , اور پھر آپ کوآپ کے رب نے ہر طرح کے انسانی کمالات اور اخلاقی و پیدائشی فضائل سے مکمل کر دیا , اور آپ کو عزت , کمال ,شرف کے بلند درجات عطا کیے یہاں تک کہ آپ اس درجہ اور مرتبہ کو پہنچ گئے جہاں منتخب مخلوق میں سےبھی کوئی نہیں پہنچا ہے خواہ وہ کوئی بھیجا ہوا نبی ہو یا کوئی مقرب فرشتہ۔ اور جس نے محمد ﷺ کے دروازہ کو چھوڑ کے اپنی طرف پہنچانے والے تمام دروازوں کو بند کردیا ۔اور تمام مخلوق کو منع کردیا کہ اس کی عبادت سوائے محمدی شریعت کے اور کسی شریعت کے مطابق کی جائے۔ 
 قرآن مجید نےاپنی شیرینی اور حسن و رونق کے ساتھ اس نبی کے متعلق خوش کن , روشن , جاذب نظر اور رواں گفتگو کی ہے - جس میں خوبصورت سنہرے اسلوب میں عظمت و بڑائی کے پہلو اور نبی ﷺ کے کمالات کو پیش کیا ہے۔ آپ ﷺ یتیم پیدا ہوئے تو آپ کو آپ ﷺ کے رب نے پناہ دی اور تربیت کی , اور آپ کو راستہ بھٹکا ہوا پایا ۔آپ کو نہیں معلوم کہ کتاب اور ایمان کیا چیز ہے , چنانچہ آپ ﷺ کو ہدایت دی اور منتخب کیا , آپ محتاج و فقیر تھے تو آپ کو بے نیاز کر دیا اور آپ کی نگہداشت کی یہاں تک کہ آپ کو رسولوں کی بعثت کے انقطاع کےزمانہ میں آپ کی قوم میں معزز آدمی بنا کے بھیجا ۔ آپ ﷺ ان کے ساتھی تھے جن کو وہ لوگ جانتے و پہچانتے تھے جیسا کہ اپنے بیٹوں کو جانتے تھے , لھذا اللہ تعالى نے سب سے پہلے آپ ﷺ کے اوپرجو چیز نازل فرمائی وہ سورہ اقراء کے شروع کی چند آیات ہیں پھر سورہ مدثر کے آغاز کی چند آیتیں ہیں جن میں اسلام کے معالم ( خد و خال ) اور دعوت کی اصولوں کا جامع بیان ہے۔ 
قرآن نے کئی جگہوں پر اس بات کی تاکید کی ہے کہ لوگوں کا ایمان درست نہیں ہوگا یہاں تک کہ لوگ اس نبی پر ایمان لائیں۔ اس کی تصدیق, اطاعت, توقیر واحترام اور اس سے محبت کریں۔ یہ ہر مسلمان مرد وعورت پر ایک واجبی فريضہ ہے۔اور اللہ سبحانہ نے اس امت کو حکم دیا ہے کہ وہ اس نبی کا بہت زیادہ ادب کرے۔
حضرت محمد ﷺ کے آمد کی پیش گوئیاں 
دعائے ابراہیم ؑ :
حضرت محمد ﷺ کے ظہور کی پیشن گوئیاں تمام آسمانی کتب میں آئی ہیں ۔اور قرآن مجید میں ابو الانبیاء ،حضرت ابراہیمؑ کی زبان سے تو اس ظہور مبارک کے لئے انتہائی صراحت کے ساتھ  دعا نقل کی ہیں ۔ اور یہ دعا نہ صرف حضرت ابراہیم ؑ کی تھی ،بلکہ ایک مبارک وقت میں مبارک  اور مقدس جگہ پر دو مقدس بندوں نے اللہ سے یہ دعا کی ۔ دوسرا مقدس بندہ  ابراہیم خلیل اللہ کے فرزند حضرت اسمٰعیل تھے۔ قرآن میں ارشاد باری تعالیٰ ہے :
وَاِذْ یَرْفَعُ اِبْرٰھٖمُ الْقَوَاعِدَ مِنَ الْبَیْتِ وَاِسْمٰعِیْلُ ط     ۱؎     
اور وہ وقت یاد کرو جب ابراہیم اٹھا رہے تھے ،دیواریں خانہ کعبہ کی اور (ان کے ساتھ ) اسمٰعیل بھی ۔ 
	مقام اتنا مقدس کہ خانہ کعبہ کا فرش ،وقت اتنامبارک ، کہ عین تعمیر خانہ کعبہ کا زمانہ ، اور دعا کرنے والے ،اللہ کے دو بزرگ و مقبول ترین بندے  ،دعا سب سے پہلے یہ کہ ہماری یہ خدمت قبول کرو۔
 رَبَّنَا تَقَبَّلْ مِنَّا ط اِنَّکَ اَنْتَ السَّمِیْعُ الْعَلِیْمُ       ۲؎   
اے ہمارے پروردگار ہم سے ہماری یہ خدمت قبول فرما بیشک تو تو خوب سننے والا تو سب کچھ جاننے والا ہے ۔ 
اس کے بعد یہ دعا کی کہ میری دعا کی قبولیت کے بعد زیادہ سے زیادہ توفیق و اطاعت عطا فرما ۔ 
رَبَّنَا وَابْعَثْ فِیْہِمْ رَسُوْلًامِّنہُمْ یَتْلُوْاعَلَیْہِمْ ٰاٰیٰتِکَ وَ یُعَلِّمُہُمُ الْکِتٰبَ وَالْحِکْمَۃَ وَ یُزَکِّیْہِمْ اِنَّکَ اَنْتَ الْعَزِیْزُ الْحَکِیْمُ ۔  ۳؎  
اے ہمارے پروردگار !انہیں لوگوں یعنی  بنی اسمٰعیل کے درمیان انہیں میں سے ایک رسول بھیج ۔جو تیری آیتیں انہیں پڑھ کر سنائے ،اور انہیں کتاب (الہٰی ) اور حکمت کی تعلیم دے ۔ اور ان کی اصلاح نفس کرے ،بیشک غالب اور حکمت والا تو تو ہی ہے ۔ 
امام ابن سعد نے طبقات میں اور ابن عسا کر نے جویبر کے طریق سے ضحاک ؒ سے روایت کیا ہے کہ نبی کریم ﷺ نے فرمایا میں ابراہیم کی دعا ہوں۔فرمایا حضرت ابراہیم ؑ بیت اللہ کی دیواریں کھڑی کرنے کے بعد یہ دعا مانگی تھی  رَبَّنَا وَابْعَثْ فِیْہِمْ رَسُوْلًامِّنہُمْ۔  ۴؎ 
امام ابن جریر نے ابو العالیہ ؒ سے روایت کیا ہے کہ منھم سے مراد امت محمدﷺ ہے حضرت ابراہیم ؑ کو کہا گیا کہ یہ تیری دعا قبول کی گئی ہے وہ رسول آخر زمانہ ہو گا۔ امام ابن جریر نے سدی ؒ سے روایت کیا ہے کہ آیت میں رسولاً سے مراد سیدنا محمدﷺ ہیں ۔۵؎  
ابن کثیر مسند احمد کی روایت بیان کرتے ہیں کہ رسول اللہ ﷺ فرماتے ہیں ’’ میں اللہ جل شانہ کے نزدیک خاتم النبیین اس وقت سے ہوں جبکہ آدم ؑ بھی مٹی کی صورت میں تھے۔ میں اپنا ابتدائی امر بتاؤں ۔ میں اپنے باپ ابراہیم ؑ کی دعا اور حضرت عیسیٰ کی بشارت ہوں اوراپنی ماں کا خواب ہوں۔انبیاء کی والدہ کو ایسے ہی خواب آتے ہیں ۔ ابن کثیر اپنی تفسیر میں ابو امامہ کی روایت بیان کرتے ہیں کہ انہوں نے ایک مرتبہ سوال کیا کہ یا رسول اللہ اپنی نبوت کا شروع تو ہمیں بتائیے ۔آپ ﷺ نے فرمایا ’’ میرے والد حضرت ابراہیم ؑ کی دعا اور میری خوشخبری جو حضرت عیسیٰ ؑ نے دی اور میری ماں نے دیکھا کہ گویا ان میں سے ایک نور نکلا جس نے شام کے محل چمکا دیئے ۔‘‘مطلب یہ ہے کہ دنیا میں شہرت کا ذریعہ یہ چیزیں ہوئیں  ۔  آپ کی والدہ صاحبہ کا خواب بھی عرب میں پہلے ہی مشہور ہو گیا تھا ۔ اور وہ کہتے تھے کہ بطن آمنہ سے کوئی بڑا شخص پیدا ہو گا۔ بنی اسرائیل کے نبیوں کے ختم کرنے والے حضرت روح اللہ نے تو بنی اسرائیل میں خطبہ پڑھتے ہوئے آپ کا صاف نام بھی لے دیا اور فرمایا ، لوگوں میں تمہاری طرف اللہ کا رسول ہوں ۔ مجھ سے پہلے کی کتاب توراۃ کی میں تصدیق کرتا ہوں اور میرے بعد آنے والے نبی کی میں تمہیں بشارت دیتا ہوں جن کا نام احمد ہے ( صلی اللہ علیہ وسلم ) ۔ ۶؎   
ابن کثیر ابو العالیہؒ  کی روایت بیان کرتے ہیں کہ یہ بھی اسی مقبول دعا کا ایک حصہ ہےکہ یہ پیغمبر آخر زمانہ میں مبعوث ہوں گے۔ کتاب سے مراد قرآن اور حکمت سے مراد سنت و حدیث ہے۔ حسن ؒاور قتادہ ؒ اور مقاتل بن حیان ؒ اور ابو مالک ؒ وغیرہ کا یہی فرمان ہے اور حکمت سے  مراد دین کی سمجھ بوجھ بھی ہے ۔ پاک کرنا ،یعنی طاعت و اخلاص سکھانا، بھلائیاں کرانا، برائیوں سے بچانا، اطاعت الہیٰ کر کے رضائے رب حاصل کرنا ، نافرمانی سے بچ کرنا راضگی سے محفوظ رہنا۔ اللہ عزیز ہے جسے کوئی چیز عاجز نہیں کر سکتی ۔جو ہر چیز پر غالب ہے ۔ وہ حکیم ہے یعنی اس کا کو ئی قول فعل حکمت سے خالی نہیں۔وہ ہر چیز کو اپنے محل پر حکمت و عدل و علم کے ساتھ رکھتا ہے ۔   ۷؎  
قاضی ثناء اللہ پانی پتی لکھتے ہےکہ  آ یات سے مراد توحید اور نبوت کی آیات ہیں ۔ حکمت سے مراد یا تو معارف اور احکام ہیں یا سنت۔ بعض نے کہاہے کہ قضا مراد ہے بعض نے فقہ کہا ہے ۔ ۸؎   
امام قرطبی امام مالک کا قول بیان کرتے ہیں کہ حکمت سے مراد دین کی معرفت ، اور فہم ہے جو تاویل میں سمجھ ، اللہ تعالیٰ کی طرف سے ایک خصلت اور نور ہے ۔قتادہ نے کہا :حکمت سے مراد سنت اور شریعت کا بیان ہے ۔  ۹؎ 
مولانا محمد ادریس کاندھلوی ؒ اس آیت کے ضمن میں لکھتے ہیں :’’ ان دونوں بزرگوں نے اپنی فراست صادقہ اور نور نبوت سے یہ سمجھا کہ جب ہم کو ایسے خانہ تجلی آشیانہ کی تعمیر کا حکم ہوا ہے تو لا محالہ اس کے ہمرنگ کسی ایسی عبادت کا بھی حکم ہونے والا ہے جو عشق اور محبت کا رنگ لئے ہوئے ہو۔ اور ان عبادتوں کا بجا لانے والا صورۃ ً اگرچہ انسان ہو گا مگر معنی  ً ہمرنگ ملائک ہو گا گویا کہ دربار خداوندی کا معائینہ اور مشاہدہ کر رہاہے اور جس امت کے لئے اس گھر کو قبلہ بنایا جائے گا اس کو ایسے جدید وضع کے کچھ احکام دیئے جائیں گے جن کے اسرار و حکم ظاہر نظر میں جلوہ گر نہ ہو ں گے ظاہر پرست ان کو صورت پرستی پر محمول کریں گے اس لئے ان دونوں بزرگوں کو اندیشہ ہو ا کہ مبادا ہماری ذریت اور اولاد ان جدید وضع کے احکام کے نزول پر ان کے قبول میں کسی قسم کا توقف اور تردد کرے اس لئے جناب الہیٰ میں تین دعائیں فرمائیں اول یہ کہ ( اے اللہ ہم کو اپنا مسلم اور حکم برداربندہ بنا)دوسری دعا یہ فرمائی کہ اے اللہ ہماری ذریت میں ایک امت مسلمہ پید افرما یعنی ایسی امت اور ایسی قوم پیدا کر جو تیری فرمانبردار ہو اور نام بھی اس قوم کا مسلم اور مسلمان ہو یعنی صفت بھی اس کی اسلام یعنی اطاعت شعاری اور فرمانبرداری ہو اور اسی نام یعنی اسلام سے پکاری جاتی ہو ۔ تیسری دعا یہ فرمائی کہ اس امت مسلمہ میں ایک عظیم الشان رسول بھیج اور اس پر ایک عظیم الشان کتاب نازل فرما یعنی قرآن کریم اور پھر وہ رسول اس امت کو کتاب و سنت کی تعلیم دے حضرت ابراہیم ؑ نے ان دعاؤں میں اس طرف اشارہ فرمایا کہ یہ خانہ کعبہ تجلی اشیانہ جس امت کا قبلہ ہو گا اس امت کا نام امت مسلمہ ہو گا جیسا کہ سورۃ حج میں ہے: ھوَ سمَّاکمُ الْمسلمینَ۔اور ملت اسلام اس امت کا   مذہب ہو گا اور وہ عظیم الشان رسول جو ان میں مبعوث ہو گا وہ ساکنان حرم اور اسماعیل کی ذریت سے ہو گا  اللہ تعالیٰ نے ان کی دعائیں قبول فرمائیں اور بذریعہ وحی کے بتلا دیا کہ جس اولوالعزم رسول کے پیدا ہونے کی تم دعا کر رہے ہو وہ آخر زمانہ میں ظاہر ہو گا اور خاتم الانبیاء والمرسلین ہو گا اور ملت ابراہیمی کا متبع ہو گا اور اس کی امت کا نام امت مسلمہ ہو گا ۔ چنانچہ ان دونوں بزرگوں نے بارگاہ خداوندی میں بصد عجز و نیاز یہ عرض کیا کہ اے  ہمارے پروردگار ہم دونوں کو اپنا خاص اطاعت شعار  اور فرمانبردار بنا کہ ہمارا ظاہر و باطن تیرے لئے مخصوص ہو جائے کہ اس میں تیرے سوا کسی اور کی گنجائش نہ رہے اور ہماری ذریت میں ایک امت مسلمہ یعنی ایک ایسی جماعت پیدا فرما کہ جو دل و جان سے تیری حکم بردار ہو اور قلب اس کا سلیم ہو اور مسلمان اس کی زبان اور ہاتھ سے سالم اور محفوظ رہیں ۔۔۔چونکہ ایک عظیم امت کا باوجود اختلاف آراء و عقول کے ایک مسلک اور ایک طریق پر بدون کسی مربی کے قائم رہنا عادۃ ً محال ہے اس لئے جناب الہیٰ میں یہ عرض معروض کی کہ اے ہمارے پروردگار ان ساکنان حرم میں ایک عظیم الشان رسول بھیج جو اس امت مسلمہ کو اسلام کا طریقہ بتلائے اور وہ رسول ہم دونوں کی ذریت اور اولاد سے خارج نہ ہو بلکہ انہی میں سے ہو تاکہ دنیا اور آخرت  میں ہمارے لئے عزت اور شرف کا موجب ہو اور اس طرح قیامت تک میری امامت باقی رہے اس لئے کہ میری اولاد کی امامت میری ہی امامت ہے ۔ ۔۔اور ر سول ایسا ہو  کہ اس پر ایسی جامع کتاب نازل ہو کہ اولین اور آخرین میں اس کی نظریہ نہ ہو اور پھر وہ رسول تیری اس کتاب کی آیتیں پڑھ کر ان کو سنائے اس لئے کہ آیات کا پڑھ کر سنانا بغیر نزول کتاب کے نا ممکن ہے ۔اور بعد ازاں وہ رسول ان کو اس کتاب کے معنی سکھائے اور اس کے اسرار و حکم سع بھی آگاہ کرے تاکہ علم ظاہر اور علم باطن دونوں جمع ہوجائیں۔ ۔۔بلاشبہ تو اس بات پر قادر ہے کہ تو ہماری اولاد میں ایسا عظیم الشان رسول بھیج کر لوگوں پر احسان فرمائے اور اس کو ایسی جامع کتاب اور جامع شریعت اور کامل دین عطا فرمائے کہ اس کے بعد تا قیامت کسی نبی اور رسول کی ضرورت باقی نہ رہے ۔فقط گاہ بگاہ اسی کی تجدید کافی ہو جایا کرے۔۱۰؎ 
معلوم ہو ا کہ ابراہیم ؑ نے جس نبی اور رسول کے ظہور کی دعا کی تھی اس دعا کا مصداق خاتم النبیین سرور عالم محمد مصطفےٰ ﷺ ہیں کہ جن کے بعد کوئی نبی نہیں اور آپ پہلے ہی سے اللہ تعالیٰ کے یہاں خاتم النبیین لکھے ہو ئے تھے یہاں تک کہ ابراہیم ؑ نے آپ کی بعثت کی دعا کی اور حضرت عیسی ؑ نے خاتم الانبیاء کی آمد کی بشارت دی۔  	
حضرت ابراہیم ؑ نے اپنے لیے اور اپنی اولاد کے لیے دعا مانگنے کے بعد اللہ تعالیٰ سے ایک ایسے جلیل القدر رسول ﷺ کی بعثت کے لیے التجا کی جا رہی ہے جس کا دامن رحمت اتنا کشادہ اور خوان کرم اتنا وسیع ہو کہ ہر خاص و عام اس سے فائدہ اٹھا سکے۔ اب یہ دیکھنا ہے کہ اس دعا کا مصداق کون ہے ۔قرآن کے الفاظ پر غور کرنے سے حقیقت کھل جاتی ہے ۔وابعث فیھم اور رسولامنھم پر غور فرمائیے ،ھم کی ضمیر کا مرجع یا امۃ مسلمۃ ہے یا ذریتنا ہے ۔ان کے علاوہ کو ئی اور لفظ نہیں جو کسی تاویل سے بھی ھم کا مرجع بنایا جا سکتا ہو ۔ان دو لفظوں میں سے کسی ایک کو مرجع بنائیے تو پہلی صورت میں معنی یہ ہو گا کہ امت مسلمہ میں سے جو ہماری ( ابراہیم و اسماعیل ؑ کیو ں کہ یہی دونوں دعا کرنے والے ہیں تیسرا اور کوئی نہیں ) اولاد میں سے ہو۔ رسول مبعوث فرما ۔ دوسری صورت میں یہ معنی ہو گا کہ ہماری اولاد میں سے ایک رسول مبعوث فرما ۔ دونوں صورتوں سے یہی ثابت ہوتاہے کہ اس دعا کا وہی مصداق ہے جو ابراہیم اور اسماعیل ؑ دونوں کی نسل سے ہو۔ اور لطف ایزدی ملا حظہ ہو کہ ان دونوں حضرات کی نسل سے حضور کریم محمد رسول اللہ ﷺ کے علاوہ کوئی رسول مبعوث نہیں ہوا ۔یہ حقیقت ہر شک و شبہ سے بالا تر ہے کہ وہ ذات مصطفے ٰﷺ تھی جس کے لیے خلیل ؑو ذبیح  ؑدعائیں کرتے رہے ۔ اس رسول ﷺ کے تین فرا  ئض  گنوائے جا رہے ہین ۔ایک تو یہ کہ وہ اللہ کی آیات پڑھ پڑھ کر سنائے ۔ دوسرا یہ کہ کتاب وحکمت سکھائے ۔ تیسرا یہ کہ اپنے تصرف روحانی سے دلوں کے آئینوں کو جلا دے اور روشن کرے تاکہ حقائق و معارف  ان میں جلوہ نما ہو سکیں ۔۱۱؎     
حضرت ابراہیم اور حضرت اسماعیل ؑ نے خانہ کعبہ تعمیر کرتے ہوئے جو دعائیں مانگی تھی ان میں سے ایک دعا حضرت محمد ﷺ کے لیے اس صورت میں مانگی کہ اے ہمارے رب ان میں سے ایک رسول مبعوث فرما ۔اس رسول سے خاتم النبیین حضرت محمدﷺ   مراد ہیں جو عربی بھی تھے اور مکی بھی اور حضرت ابراہیم ؑ اور حضرت اسماعیل ؑ کے نسل میں سے تھے اور آپ ﷺ کے علاوہ باقی سب بنی اسحق میں سے ہیں ۔ اس لئے تو بنی اسرائیل آپ ﷺ کے دشمن بن گئے ۔   آخر زمانہ میں اللہ تعالیٰ نے حضرت ابراہیم ؑ کی دعا قبول کرتے ہوئے محمد ﷺ کو اپنا آخری نبی و رسول مبعوث فرمایا ۔آپ کو  اللہ تعالیٰ نے سارے عالم کے انسانوں کے لئے رہتی دنیا تک آپ کو نبی اور رسول بنا کر بھیج دیا ۔اور دعا کرتے وقت اس رسول کی صفات بھی فرمائے تھے جن میں یتلو ا علیھم اٰیاتک اور یعلمھم الکتاب و الحکمۃ و یزکیھم ہیں ۔یعنی نبی کریم ﷺ  کا پہلا کام یہ ہو گا کہ وہ  لوگوں کے سامنے قرآن جو اللہ پاک کی طرف سے نازل کی ہو ئی آیات ہیں ،تلاوت فرمائے ۔اور آپ ﷺ کا دوسرا کام ذکر کرتے ہوئے و یعلمھم الکتاب و الحکمۃ ارشاد فرمایا جس کا مطلب یہ ہے کہ رسول اللہ ﷺ کا یہ بھی فريضہ ہے کہ لوگوں کو اللہ کی کتاب کی تعلیم دیں۔ کتاب اللہ کے الفاظ بھی سکھائیں اور معانی  ،تفسیر و احکام بھی سمجھائیں ۔الغرض تعلیم کتاب سے مراد اس کے الفاظ سمجھانا اور اس کی کیفیت ادا بیان کرنا مراد ہے اور تعلیم الحکمۃ سے اس کے معانی اور اسرار اور جو کچھ اس میں اس سے واقف کرنا مراد ہے ۔
دیگر آسمانی صحائف میں  حضرت محمد ﷺ کے ظہور  کی پیشن گوئیاں قرآن کی رو سے : 
	حضرت ابراہیم ؑ اور حضرت اسمٰعیل ؑ کے دعاؤں کے علاوہ قرآن مجید میں   محمد ﷺ کے آمد کی پیشن گوئیوں کا ذکر اگلے آسمانی صحیفوں میں بھی آچکا ہے ۔  یہ ذکر قرآن نے کہیں تو ضمناً اور با لواسطہ کیا ہے ،یعنی صرف کتابوں کا ذکر کر کے اشارہ لانے والے کی طرف بھی کر دیاہے  مثلاً:
 وَاِنَّہٗ لَفِیْ زُبُرِالْاَوَّلِیْنَ۔۱۲؎    
اس کا  ذکر یا اس کی خبر اگلے صحیفوں میں بھی موجود ہے ۔
یعنی محمد ﷺ کے آنے کی خبر پہلی آسمانی کتابوں میں موجود ہے ۔ انبیائے سابقین برابر پیشن گوئی کرتے چلے آ ئے ہیں ۔توریت اور انجیل میں یہ بتایا ہے کہ کہ ایک ایسی شان کا پیغمبر ہو گا اور اس پر ایسا کلام نازل ہو گا اہل کتاب نے گوی ااپنی کتابوں میں تحریف کر دی ہے ۔ چنانچہ باوجود بہت سی تحریف و تبدیل کے اب تک بھی ایک ذخیرہ اس قسم کی پیشنگوئیوں کا پایا جاتا ہے ۔
اور کہیں یہ ذکر براہ راست اور مستقلاً کیا ہے ،اور ایسے موقع پر رسول ﷺ کے اوصاف امتیازی خصوصی کو بھی گنا دیا ہے۔ مثلاً:
اَلَّذِیْنَ یَتَّبِعُوْنَ الرَّسُوْلَ النَّبِیَّ الْاُمِّیَّ الَّذِیْ یَجِدُوْنَہٗ مَکْتُوْبًا عِنْدَ ھُمْ فِی التَّوْرٰۃِ وَالْاِنْجِیْلِ یَاْمُرُھُمْ بِالْمَعْرُوْفِ وَ یَنْھٰہُمْ عَنِ الْمُنْکَرِ وَیُحِلُّ لَھُمُ الطَّیِّبٰتِ وَ یُحَرِّمُ عَلَیْھِمُ الْخَبآءِثَ وَ یَضَعُ عَنْھُمْ اِصْرَھُمْ وَالْاَ غْلٰلَ الَّتِیْ کَا نَتْ عَلَیْھِمْ ط فَالَّذیْنَ اٰمَنُوْا بِہٖ وَعَزَّرُوْہُ وَنَصَرُوْہُ وَا تَّبَعُوا النُّوْرَالَّذِیْٓ اُنْزِلَ مَعَہٗٓ لا اُولٰٓئکَ ھُمُ الْمُفْلِحُوْنَ۔ ۱۳؎      
اور جو لوگ پیروی کرتے ہیں اس امی رسول و نبی کی جس کو (یعنی جس کے وصف کو ) وہ لکھا ہوا پاتے ہیں اپنے ہاں توریت و انجیل میں وہ حکم دیتا ہے انہیں نیک کرداری کا اور درکنار انہیں بدکاری سے اور پاکیزہ چیزیں ان کے لئے جائز بتاتا ہے اور گندی چیزیں ان پر حرام رکھتا ہے اور ان سے بوجھ اور قیدیں جو اب تک تھیں اتارتا ہے۔ 
نبی اکرم صلیٰ اللہ علیہ وآلہ وسلم کی آمد اور بعثت کی پیش گوئیاں یہودیوں اور عیسائیوں کی مقدس کتب توریت اور انجیل میں موجود ہیں۔جس میں حضرت موسیٰ علیہ السلام اور حضرت عیسیٰ علیہ السلام نے نبی اکرم صلیٰ اللہ علیہ وآلہ وسلم کی آمد کی خبریں اپنے پیرو کاروں کی دی ہیں تاکہ وہ جب نبی اکرم صلیٰ اللہ علیہ وآلہ وسلم کا زمانہ پائیں تو ان کو نبی آخرالزمان کو پہچاننے میں کوئی مشکل نہ ہو اور وہ نبی اکرم صلیٰ اللہ علیہ وآلہ وسلم پر ایمان لے آئیں۔
رسول کریم ﷺ کے متعلق حضرت عیسیٰ ؑ نے اپنی قوم کو آپ ﷺ کے ظہور سے پہلے ہی پیشن گوئی سنا دی تھی کہ میرے بعد ایک نبی آئے گا جس کانام احمد ﷺ ہو گا۔قرآن مجید میں اس پیشن گو ئی کا تذکرہ یوں بیان ہو اہے:
وَ اِذْ قَالَ عِیْسَی ابْنُ مَریَمَ یٰبَنِیْٓ اِسْرَآءِ یْلَ اِنِّیْ رَسُوْلُ اللّٰہِ اِ لَیْکُمْ مُّصَدِّ قًا لِّمَا بَیْنَ یَدَیَّ مِنَ التّوْرٰۃِ وَمُبَشِّرًا بِرَسُوْلٍ یَّاْ تِیْ مِنْ م بَعْدِی اسْمُہٗٓ اَحْمَدُ ط فَلَمَّا جَآءَ ھُمْ بِلْبَیِّنٰتِ قَالُوْا ھٰذَاسِحْر’‘ مُّبِیْن’‘   ۱۴؎     
ترجمہ : اور جس وقت عیسی ٰ بن مریم نے کہا اے بنی اسرائیل !میں تمہاری طرف اللہ کا رسول ہوں مجھ سے پہلے کی کتاب کی میں تصدیق کرنے والا ہوں جس کا نام احمد ؐ ہے پھر جب وہ ( رسول ) ان کے پاس کھلی دلیلیں لے کر آگئے تو یہ کہنے لگے یہ تو کھلا جادو ہے ۔ 
عن ابی ہریرہ : سمعت ُ رسول للہ ﷺ یقول : انا اولی الناس ِ بابن مریم ،الانبیاء اولاد علاتٍ،و لیسَ بینی و بینہُ نبی ٌ۔ ۱۵؎ 
حضرت ابو ہریرہ ؓ سے روایت ہے میں نے رسول اللہ ﷺ سے سنا ، آپ فرما رہے تھے :’’تمام لوگوں کی بنسبت میں حضرت ابن مریم ؑ سے زیادہ قریب ہوں ،تمام انبیاء علاتی بھائی ( ایک باپ اور مختلف ماؤں کے بیٹے ) ہیں ، نیز  میرے اور ان  کے درمیان کو ئی نبی نہیں ہے ۔ 
حضرت عیسی ٰ ؑ نے حضرت محمد ﷺ کے بارے میں جو بشارت دی تھی وہ ان کے راہبوں میں مشہور تھی ۔حضرت محمد ﷺ کے نبوت کے علامات و نشانات کاپتہ تھا ۔یہی وجہ ہے کہ حضرت سلمان فارسی ؓ متعدد راہبوں میں سے یکے بعد دیگرے گزرے ،آخری راہب نے آپ ﷺ کے تشریف آوری کی بشارت دی تھی ۔اسی لئے وہ مدینہ منورہ میں آکر بس گئے تھے اور اس راہب نے سرور عالم ﷺ کی جو علامات بتائی تھیں وہ علامات دیکھ کر مسلمان ہو گئے تھے۔ 
اس آیت میں حضرت موسٰیؑ نے نبی اکرم صلیٰ اللہ علیہ وآلہ وسلم کے متعلق جو پیش گوئی کی تھی اس کی طرف حضرت عیسٰی علیہ السلام نے اشارہ فرمایا ہے۔ توریت کی وہ پیش گوئی کیا تھی۔
استثنا  میں اللہ تعالیٰ نے فرمایا کہ ََ َ خداوند خدا تیرے لیے تیرے ہی درمیان سے یعنی تیرے ہی بھائیوں میں سے میری مانند ایک نبی برپا کرے گا-تم اس کی سننا -یہ تیری اس درخواست کے مطابق ہوگا جو تو نے خداوند خدا اپنے خدا سے مجمع کے دن حورب میں کی تھی کہ مجھ کو نہ تو خداوند خدا اپنے خدا کی آواز پھر سننی پڑے -اور نہ ہی ایسی بڑی آگ کا نظارہ ہو تاکہ میں مر نہ جاؤں- اور خداوند نے مجھے کہا کہ وہ جو کچھ کہتے ہیں،سو ٹھیک کہتے ہیں۔میں ان کے لیے ان ہی کے بھائیوں میں سے تیری مانند ایک نبی برپا کرونگا اور اپنا کلام اس کے منہ میں ڈالوں گا اور جو کچھ میں اسے حکم دونگا وہی وہ ان سے کہے گا اور جو کوئی میری ان باتوں کو جن کو وہ میرا نام لیکر کہے گا نہ سنے گا تو میں ان کا حساب اس سے لونگا “۔ ۱۶؎  
مفسرین کے مطابق توریت کی یہ پیش گوئی نبی اکرم صلیٰ اللہ علیہ وآلہ وسلم کے علاوہ کسی اور کے متعلق نہیں ہوسکتی ہے ، اس میں اللہ تعالیٰ نے ارشاد فرمایا کہ میں تیرے لیے تیرے ہی بھائیوں میں سے ایک نبی برپا کرونگا۔مولانا مودودی اس مد میں فرماتے ہیں کہ ظاہر ہے کہ ایک قوم کےبھائیوں سے مراد اسی قوم کاخاندان یا قبیلہ نہیں ہوسکتا ہے بلکہ دوسری ایسی ہی قوم ہوسکتی ہے جس کا اس کے ساتھ قریبی رشتہ ہو-بنی اسرائیل کے بھائیوں سے مراد لامحالہ بنی اسمٰعیل ہی ہوسکتے ہیں۔یہ جو الفاظ ہیں کہ ََََ َ -یہ تیری اس درخواست کے مطابق ہوگا جو تو نے خداوند خدا اپنے خدا سے مجمع کے دن حورب میں کی تھی کہ مجھ کو نہ تو خداوند خدا اپنے خدا کی آواز پھر سننی پڑے -اور نہ ہی ایسی بڑی آگ کا نظارہ ہو تاکہ میں مر نہ جاؤں“اس عبارت میں حورِب سے مراد وہ پہاڑ ہے جہاں حضرت موسٰی کو پہلی مرتبہ احکام شریعت دیے گئے تھے اور بنی اسرائیل کی جس درخواست کا ذکر اس میں کیا گیا ہے کہ آئندہ ہم کو جو شریعت دی جائے وہ ان خوفناک حالات میں نہ دی جائے جو حورِب پہاڑ کے دامن میں شریعت دیتے وقت پیدا کیے گئے تھے  ۔ اس کے جواب میں حضرت موسیٰ بنی اسرائیل کو بتاتے ہیں کہ اللہ تعالیٰ نے تمہاری یہ درخواست قبول کرلی ہے اس کا یعنی اللہ کا ارشاد ہے کہ میں ان کے ایک ایسا نبی برپا کرونگا جس کے منہ میں اپنا کلام ڈالوں گا- یعنی آئندہ شریعت دینے کے وقت وہ خوفناک حالات پیدا نہ کیے جائیں گے جو حورِب پہاڑ پر پیدا کیے گئے تھے بلکہ اب جو بھی اس منصب پر فائز کیا جائےگا اس کے منہ میں اللہ کا کلام ڈال دیا جائے گا اور اسے خلق خدا کو سنا دے گا -اس تصریح کے بعد کیا اس امر میں شک کی کوئی گنجائش رہ جاتی ہے کہ محمد صلیٰ اللہ علیہ وآلہ وسلم کے سوا اس کا مصداق کوئی اور نہیں ہے۔حضرت موسٰی علیہ السلام کے بعد مستقل شریعت صرف آپ صلیٰ اللہ علیہ وآلہ وسلم کو ہی دی گئی ہے۔اس کے عطا کرتے وقت ایسا کوئی مجمع نہیں ہوا جیسا کہ حورِب پہاڑ کے دامن میں بنی اسرائیل کا ہوا تھا اور کسی وقت بھی احکام شریعت دینے کے موقع پر وہ حالات ہیدا نہیں کیے گیے جو وہاں پیدا کیے گئے تھے۔ ۱۷؎  
حضرت محمد ﷺ کے ظہور کی پیشن گوئی توراۃ اور انجیل میں بھی ہے ۔جس کی شہادت قرآن مجید اس طرح دیتا ہے :
مُحَمَّد’‘ رَّسُوْلُ اللّٰہِ ط وَالَّذِیْنَ مَعَہٗٓ اَشِدَّآءُ عَلَی الْکُفَّارِ رُحَمَآءُ بَیْنَہُمْ تَرٰہُمْ رُکَّعًا سُجَّدًا یَّبْتَغُوْنَ فَضْلًا مِّنَ اللّٰہِ وَ رِضْوَانًا سِیْمَا ھُمْ فِیْ وُجُوْھِھِمْ مِّنْ اَثَرِالسُّجُوْدِ ط ذٰلِکَ مَثَلُھُمْ فِی التَّورٰۃِ وَ مَثَلُھُمْ فِی الْاِنْجِیْلِ۔ ۱۸؎   
ترجمہ :محمد ﷺ اللہ کا رسول ہیں اور جو لوگ ان کے ساتھ ہیں کافروں پر سخت ہیں اور آپس میں رحمدل ہیں۔ تو انہیں دیکھے گا کہ رکوع اور سجدہ کر رہے ہیں اللہ تعالیٰ کے فضل اور رضامندی کی جستجو میں ہیں ۔ان کانشان ان کے چہروں پر سجدوں کے اثر سے ہے۔ ان کی یہی مثال انجیل میں ہے۔ 
اسی طرح سورۃ الاعراف میں ارشاد باری تعالیٰ ہے:
اَلَّذِیْنَ یَتَّبِعُوْنَ الرَّسُوْلَ النَّبِیَّ الْاُمِّیَّ الَّذِیْ یَجِدُوْنَہٗ مَکْتُوْبًا عِنْدَ ھُمْ فِی التَّوْرٰۃِ وَالْاِنْجِیْلِ۔ ۱۹؎   
ترجمہ :جو لوگ ایسے نبی امی کا اتباع کرتے ہیں جن کو وہ اپنے پاس تورات وانجیل میں لکھا ہوا پاتے ہیں۔
موجودہ اناجیل میں تحریف کے باوجود حضرت محمد ﷺ کا تذکرہ موجود ہے ۔یہ حجت قائم کرنے کے لئے انجیل یوحنا کی عبارت مندرجہ ذیل ہے ’’ حضرت عیسی ٰؑ نے فرمایا اگر تم مجھ سے محبت رکھتے ہو تو میرے حکموں پر عمل کرو گے اور میں باپ سے درخواست کروں گا کہ وہ تمہیں دوسرا مدد گار بخشے گا کہ ابد تک تمہارے ساتھ رہے اور فرمایا لیکن میں تم سے سچ کہتا ہوں کہ میرا جاننا تمہارے لئے فائدہ مند ہے ،کیوں کہ اگر میں نہ جاؤں تو وہ مددگار تمہارے پاس نہ آئے گا لیکن اگر جاؤں کا تو اسے تمہارے پاس بیج دوں گا ۔‘‘۲۰؎    
مولانا محمد عاشق لکھتے ہیں کہ مندرجہ بالا عبارت میں لفظ مدد گار آیا ہے یہ لفظ ’’فارقلیط ‘‘ کا ترجمہ کیا گیاہے جو انجیلوں کے پرانے ایڈیشنوں میں پایا جاتا تھا اس لفظ کا ترجمہ ’’حمد ‘‘ کے معنی کے قریب تر ہے ۔حضرت عیسیٰؑ عبرانی زبان بولتے تھے ۔آپ کے کافروں کا یو نانی میں ترجمہ کیا گیا ،الفاظ بدل گئے لیکن مفہوم باقی رہا جب نصاریٰ نے دیکھاکہ ان الفاظ سے ہم پر حجت قائم ہو تی ہے تو انہوں نے فارقلیط کا لفظ چھوڑ کر اس کی جگہ ’’مددگار‘‘ کا ترجمہ دیا ۔اصل لفظ پیروکلوطوس تھا جس کا معنی محمد اور ’’احمد ‘‘ کے قریب ہے ۔ ۲۱؎    
امام بغوی ؒ ایک روایت نقل کرتے ہوئے لکھتے ہیں کہ:
’’ حضرت عبداللہ بن سلام نے اپنے دو بھتیجوں سلمہ اور مہاجر کو اسلام کی طرف دعوت دی۔ پس ان دونوں کو کہا تحقیق تم جانتے ہو کہ بیشک اللہ تعالیٰ نے تورات میں فرمایا ہے کہ میإ اولاد اسماعیل علیہ اسلام سے ایک نبی بھیجنے والا ہوں جس کانام احمد ہوگا پس جو شخص ایمان لایا پس وہ ہدایت پا گیا اور جو ایمان نہ لایا وہ ملعون ہے تو اس پر  سلمہ تو ایمان لے آیا اور مہاجر نے اسلام لانے سے انکار کر دیا۔۲۲؎   
سورۃ رعد میں ایک اور شہادت اس طرح بیان ہوئی ہے:
  وَیَقُوْلُ الَّذِیْنَ کَفَرُوْا لَسْتَ مُرْسَلًا ط قُلْ کَفٰی بِاللّٰہِ شَھِدًا م بَیْنِیْ وَبَیْنَکُمْ وَمَنْ عِنْدَہٗ عِلْمُ الْکِتٰبِ۔  ۲۳؎    
یہ کافر کہتے ہیں کہ آپ اللہ کے رسول نہیں ہیں۔ آپ جواب دیجئے کہ میرے اور تمہارے درمیان اللہ گواہی دینے والا کافی ہے اور وہ جس کے پاس کتاب کا علم ہے۔ 
اس آیت میں مذکور لفظ’’کتاب ‘‘ سے مراد مفسرین نے تورات و انجیل لیا ہے اور ’’ من عندہ علم الکتاب ‘‘ سے مراد اہل کتاب میں وہ لوگ جو مسلمان ہو گئے ہیں جیسے عبد اللہ بن سلام ، سلمان فارسی، اور تمیم داری رضی اللہ عنھم یعنی تورات و انجیل کا علم رکھنے والے یہ اصحاب جانتے ہیں کہ آپ ﷺ اللہ کے سچے رسول ہیں۔ ۲۴؎     
ان تمام دلائل و براہین کے باوجود اہل کتاب کا رویہ معاندانہ اور مخالفانہ رہا جس کے بارے میں قرآن مجید نے خبر دی ہے :
  وَ لَمَّا جَآءَ ھُمْ کِتٰب’‘ مِّنْ عِنْدِ اللّٰہِ مُصَدِّق’‘ لِّمَا مَعَھُمْ وَکَانُوْا مِنْ قَبْلُ یَسْتَفْتِحُوْنَ عَلَی الَّذِیْنَ کَفَرُوْافَلَمَّاجَآءَ ھُمْ مَّاعَرَفُوْا کَفَرُوْابِہٖ فَلَعْنَۃُ اللّٰہِ عَلیَ الْکٰفِرِیْنَ ۔  ۲۵؎   
ترجمہ: اور جب ان کے پاس اللہ تعالیٰ کی کتاب ،ان کی کتاب کو سچا کرنے والی آئی حالانکہ پہلے یہ خود (اس کے ذریعہ ) کافروں پر فتح چاہتے تھے تو باوجود آجانے اور باوجود پہچان لینے پر کفر کرنے لگے اللہ کی لعنت ہو کافروں پر۔ 
مشرکین سے شکست کھانے کے بعد یہود دعا کرتے کہ ہماری نصرت اور غلبہ کے لئے آخری نبی مبعوث فرما۔ لیکن بعثت کے بعد جاننے اور علم رکھنے کے باوجود ماننے سے انکار کر دیا ۔ پھر یہ بھی نہیں کہ انہیں آخری پیغمبر کے متعلق علم نہ ہو ،وہ تو بعثت نبوی کے متعلق اس طرح آگاہ اور باخبر تھے جس طرح کوئی اپنے بیٹے کے متعلق آگاہ ہوتا ہے ۔قرآن مجید میں ارشاد باری تعالیٰ ہے:
اَلَّذِیْنَ اٰتَیْنٰھُمُ الْکِتٰبِ یَعْرِفُوْنَہٗ کَمَا یَعْرِفُوْنَ اَبْنَآءَ ھُمْ ط وَ اِنَّ فَرِیْقًا مِّنْھُمْ لَیَکْتُمُوْنَ الْحَقَّ وَھُمْ یَعْلَمُوْنَ ۔  ۲۶؎   
جنہیں ہم نے کتاب دی ہے وہ تو اسے ایسا پہچانتے ہیں جس طرح کوئی اپنے بچوں کو پہچانے ۔ ان کی ایک جماعت حق کو پہچان کر پھر چھپاتی ہے۔
اَلَّذِیْنَ اٰتَیْنٰھُمُ الْکِتٰبِ سے مراد یہاں صالحین اہل کتاب ک اگروہ ہے جو اپنے علم کے حد تک اپنے دین پر قائم اور ان تمام پیشن گوئیوں کے ظہور کا دل سے متمنی تھا جو آخری بعثت سے متعلق ان کےصحیفوں میں موجوتھیں ۔ بیٹوں کی طرح پہچاننے میں یہ تشبیہ مضمر ہے کہ جس طرح ایک مہجور باپ اپنے دور افتادہ بیٹے کے لیے پریشان و مضطرب رہتا ہے اور ایک مدت کی جدائی کے بعد جب وہ آتاہے تو دور سے اس کے پیراہن کی خوشبو اس کے لیے نوید مسرت لاتی ہے اسی طرح یہ صالحین اہل کتاب آخری بعثت سے متعلق تمام پیشن گوئیوں کے ہر مصداق سے اچھی طرح آشناہیں اور ان میں سے جو مصداق بھی ان کے سامنے ظاہر ہو تاہے وہ اس کا خیر مقدم یوسف کم گشتہ کی طرح کرتے ہیں۔  ۲۷؎    
دوسری جگہ ارشاد ہے :
اَلَّذِیْنَ اٰتَیْنٰھُمُ الْکِتٰبَ یَعْرِفُوْنَہٗ کَمَا یَعْرِفُوْنَ اَبْنَآءَ ھُمْ م اَلَّذِیْنَ خَسِرُوْٓا اَنْفُسَہُمْ فَہُمْ لَا یُؤْمِنُوْنَ۔  ۲۸؎   
جن لوگوں کو ہم نے کتاب دی ہے وہ رسول کو اس طرح پہچانتے ہیں جس طرح اپنے بیٹوں کو پہچانتے ہیں ۔جن لوگوں نے اپنے آپ کو گھاٹے میں ڈالاہے سو وہ ایمان نہیں لائیں گے۔ 
مشرکین مکہ کا ایک وفد حضور ﷺ کے پاس آیا اور کہا آپ جو اللہ کے رسول ہو نے کا دعوہ کرتے ہیں تو اس پر آپ کا گواہ کون ہے ؟ یہود و نصاریٰ میں کو ئی شخص آپ کا تصدیق نہیں کرتا ۔ اس پر یہ آیت نازل ہوئی ۔جس میں یہ جواب دیا کہ حضور ﷺ کی قطعی پہچان حلیہ اور کمالات کی پیشن گوئیاں توریت اور انجیل میں موجود ہیں ۔ چنانچہ یہ اہل کتاب آپ کو پیغمبر کی حیثیت سے اچھی طرح پہچانتے ہیں جس طرح باپ اپنے بیٹے کو پہچانتا ہے مگر یہ ان کی دنیاوی مصلحتیں ہیں جو ان کو تصدیق اقرار اور تسلیم سے روک رہی ہیں ۔ وہ ایمان نہیں لاتے تو نہ لائیں ۔اگر وہ ایمان نہ لائے تو دوزخ ان کا مقدر ہے ۔۲۹؎   
منکرین کے انکار کے رویے پر سورۃ ھود میں  اللہ پاک فرماتے ہیں:
اَفَمَنْ کَانَ عَلٰی بَیِّنَۃٍ مِّنْ رَّبِّہٖ وَ یَتْلُوْہُ شَاھِد’‘مِّنْہُ وَمِنْ قَبْلِہٖ کِتٰبُ مُوْسٰٓی اِ مَا مًا وَّ رَحْمَۃً ط اُولٰٓءِکَ یُؤْمِنُوْنَ بِہٖ ط وَمَنْ یَّکْفُرْبِہٖ مِنَ الْاَحْزَابِ فَالنَّارُ مَوْعِدُہٗ فَلاَ تَکُ فِیْ مِرْیَۃٍ مِّنْہُ اِنَّہُ الْحَقُّ مِنْ رَّ بِّکَ وَلٰکِنَّ اَکْثَرَ النَّاسِ لَا یُؤْمِنُوْنَ۔ ۳۰؎     
کیا وہ شخص جو اپنے رب کی طرف سے دلیل پر ہو  اور اس کے ساتھ اللہ کی طرف کا گواہ ہو اور اس سے پہلے موسیٰ ؐکی کتاب (گواہ ہو) جو پیشوا اور رحمت ہے یہی لوگ ہیں جو اس پر ایمان رکھتے ہیں اور تمام فرقوں میں سے جو بھی اس کا منکر ہو اس کے آخری وعدے کی جگہ جہنم ہے۔ پس تو اس میں کسی شبہ میں نہ رہ ۔ یقیناً یہ تیرے رب کی جانب سے سراسر حق ہے لیکن اکثر لوگ ایمان نہیں لاتے ۔ 
انجیل یوحنا اس بات پر گواہ ہے کہ مسیح علیہ السلام کے زمانےمیں بنی اسرائیل تین شخصیتوں کے منتظر تھے ایک مسیح علیہ السلام دوسرا ایلیاہ یعنی حضرت الیاس علیہ السلام کی آمد ثانی اور تیسرے وہ نبی انجیل کے الفاظ ہیہ ہیں :اور یوحنا حضرت یحییٰ  کی گواہی یہ ہےکہ جب یہودیوں نے یروشلم سے کاہن اور لاوی یہ پوچھنے کو اس کے پاس بھیجے کہ تو کون ہے؟تو اس نے اقرار کیا اور نہ انکار کیا- بلکہ اقرار کیا کہ میں تو مسیح نہیں ہوں -انہوں نے پوچھا پھر کون ہے ؟کیا تو ایلیاہ ہے؟اس نے کہا میں نہیں ہوں -کیا تو وہ نبی ہے؟اس نے جواب دیا کہ نہیں -پس انہوںنے اس سے کہا پھر تو ہے کون؟اس نے کہا کہ میں بیابان میں پکارنے والے کی آواز ہوں کہ تم خداوند کی راہ سیدھی کرو -انہوں نے اس سے یہ سوال کیا کہ اگر تو نہ مسیح ہے،نہ ایلیاہ ،نہ وہ نبی تو پھر بپتمسہ کیوں دیتا ہے؟۳۱؎      
یہ الفاظ اس بات پر صریح دلالت کرتے ہیں کہ بنی اسرائیل میں حضرت مسیح علیہ السلام اور حضرت الیاس علیہ السلام کے علاوہ ایک اور نبی کی آمد کے منتظر تھے اور وہ حضرت یحییٰ نہ تھے اس نبی کی آمد کا عقیدہ بنی اسرائیل کے ہاں اس قدر مشہور و معروف تھا کہ وہ نبی کہہ دینا کافی تھا -یہ کہنے کی ضرورت ہی نہ تھی جس کی خبر تورات میں دی گئی ہے “ مزید براں اس سے یہ بھی معلوم ہوا کہ جس نبی کی طرف وہ اشارہ کررہے تھے اس کا آنا قطعی طور پر ثابت تھا - کیوں کہ جب حضرت یحییٰ علیہ السلام سے سوالات کیے گئے تو انہوں نے یہ نہیں کہا کہ کوئی اور نبی آنے والا نہیں تم کس نبی کے متعلق پوچھ رہے ہو۔
برنا باس نے اپنی انجیل میں رسول صلیٰ اللہ علیہ وآلہ وسلم کی واضح پیش گوئیاں نقل کی ہیں ہم ان میں سے چند اک نقل کرتے ہیں:
تمام انبیاء جن کو خدا نے دنیا میں بھیجا جن کی تعداد ایک لاکھ چوالیس ہزار تھی انہوں نے ابہام کےساتھ بات کی -مگر میرے بعد تمام انبیاء اور مقدس ہستیوں کا نور آئے گا جو انبیاء کی کہی ہوئی باتوں کے اندھیرے پر روشنی ڈالے گا کیونکہ وہ خدا کا رسول ہے“  ۳۲؎ 
سردار کاہن نے پوچھا کیا خدا کے اس رسول کے بعد دوسرے نبی بھی آئیں گے ؟یسوع نے جواب دیا اس کے بعد خدا کے بھیجے ہوئے سچے نبی نہیں آئیں گے مگر بہت سے جھوٹے نبی آجائیں گے جن کا مجھے بڑا غم ہے کیونکہ شیطان خدا کے عادلانہ فیصلے کی وجہ سے ان کو اٹھائے گا اور وہ میری انجیل کے پردے میں اپنے آپ کو چھپائیں گے۔ ۳۳؎   
سردار کاہن نے پوچھا کہ وہ مسیح کس نام سے پکارا جائے گا اور کیا نشانیاں اس کی آمد کو ظاہر کریں گی ؟یسوع نے جواب دیا اس مسیح کا نام “قابل تعریف“ ہے کیونکہ جب خدا نے اس کی روح پیدا کی تھی اس وقت اس کا یہ نام خود رکھا تھا اور وہاں اسے ایک ملکوتی شان سے رکھا گیا تھا - خدا نے کہا اے محمد !انتظار کر کیونکہ تیر ہی خاطر میں جنت،دنیا ،اور بہر ساری مخلوق پیدا کرونگا اوراس کو تجھے تحفہ کے طور پر دونگا ،یہاں تک کہ جو تیری تبریک کرے گا اسے برکت دی جائے گی اور جو تجھ پر لعنت کرے گا اس پر لعنت کی جائے گی -جب میں تجھے دنیا کی طرف بھیجوں گا تو تجھ کو اپنا پیغامبر نجات کی حیثیت سے بھیجونگا -تیری بات سچی ہوگی یہاں تک کہ زمین و آسمان ٹل جائیں گے مگر تیرا دین  نہیں ٹلے گا -سو اس کا مبارک نام محمد ہے۔۳۴؎    
مذکورہ بالا تمام پیش گوئیاں اس بات کی دلیل ہیں کہ نبی اکرم صلیٰ اللہ علیہ وآلہ وسلم آخری نبی ہیں اور تورات اورانجیل میں جو نشانیاں بتائی گئی ہیں وہ نبی اکرم صلیٰ اللہ علیہ وآلہ وسلم کے علاوہ کسی اور کےمتعلق نہیں ہیں بالخصوص برناباس کی انجیل میں جو واضح پیشگوئیاں بیان کی گئی ہیں۔یعنی بتوںکو بت پرستوں سمیت تباہ کرنا،ان کا نام “ قابل تعریف “ بتایا گیا ہے اور محمد اور احمد کے معنی یہی نکلتے ہیں  نبی اکرم صلیٰ اللہ علیہ وآلہ وسلم نے پچھلی تمام الہامی کتابوں کی غلط روایات کو ختم کرکے ان کی صحیح روایات کو بیان کیا ہے،نبی اکرم صلیٰ اللہ علیہ وآلہ وسلم کے بعد کوئی نبی نہیں آئے گا مگر جھوٹے نبی بہت پیدا ہوئے ہیں اس کی بھی پیش گوئی کردی گئی ہے۔نبی اکرم صلیٰ اللہ علیہ وآلہ وسلم کا دین اور شریعت تاقیامت دنیا میں موجود ہونگے۔یہ ساری بشارتیں یہ ساری نشانیاں تو پچھلی کتابوں میں بیان کی گئی ہیں پھر کیا وجہ ہے کہ یہود و نصاریٰ اسلام اور مسلمانوں کے مخالف ہیں۔اس پر بحث کرنے سے پہلے ہم کچھ مزید نشانیاں بیان کرتے ہیں ۔
ایک دفعہ  نبی اکرم صلیٰ اللہ علیہ وآلہ وسلم آشوب چشم میں مبتلا ہوئے تو لوگوں نے مشورہ دیا کہ عکاظ کے بازار میں ایک بڑا عبادت گزار اور جہاں دیدہ راہب رہتا ہے اس کےپاس جائو وہ ا سکا علاج کرے گا ۔حضرت عبدالمطب نھنے حضور صلیٰ اللہ علیہ وآلہ وسلم کو اپنے ساتھ لیکر اس کی طرف چلے شام ڈھلے وہاں پنہچے تو وہ چند ثانیون کے بعد وہ گھبرایا ہوا باہر نکلا اور اِدھر اُدھر دیکھنے لگا ،حضرت عبدل المطلب کو دیکھ کر انکی طرف آیا اور نبی اکرم صلیٰ اللہ علیہ وآلہ وسلم کو غور سے دیکھنے کے بعد پوچھنے لگا کہ یہ کس کے نور چشم ہیں :عبد المطلب نے فرمایا کہ میرے پوتے ہیں ان ک آنکھیں دکھتی ہیں میں علاج کی غرض سے تمہارے پاس آیا ہوں اس نےجواب دیا کہ آپ اپنے نور چشم کو ایک ایسے شخص کو پاس لائے ہیں جو خود طالب علاج ہے ۔آپ ان کی شان سے واقف نہیں انکا دہن مبارک خود شفاء کا چشمہ انہیں کا لعاب دہن ان کی آنکھوںمیں لگائیے پھر اس کی معجزانہ اثر دیکھئے،-آپ کو مبارک ہو کہ آپ کے خاندان میں ایک ایسی جلیل القدر ہستی کی پیدائش ہوئی ہے جس کے انقلاب آفرین صدا سے مشرق و مغرب گونج اٹھیں گے اور دین و دنیا کی برکتیں جس کے قدموںکی خاک میں لوٹیں گی۔
حضرت محمد ﷺ کے بارہویں سال میں نبی اکرم صلیٰ اللہ علیہ وآلہ وسلم نے اپنے چچا حضرت ابو طالب کے ساتھ شام کا سفر کیا راستے میں ایک جگہ پڑائو کیا تو وہاں ایک خدا ترس راہب بحیرہ رہتا تھا اس نے نبی آخر الزمان کے آثار و علائم کتب آسمانی میں دیکھے تھے اس کی نظر جب نبی اکرم صلیٰ اللہ علیہ وآلہ وسلم پر پڑی تو اس نے اپنے علم کی رو سے پہچان لیا کہ یہی بچہ نبی آخرالزمان ہوگا اس کی شان نبوت دیکھ کر آپ کی دعوت کی اور حضرت ابو طالب کو بتایا کہ نبی اکرم صلیٰ اللہ علیہ وآلہ وسلم کو آگے نہ لیجایئں کیوں کہ خدشہ ہےکہ متعصب یہودی انکو پہچان کر نقصان پہنچائیں گے۔بحیرہ کی اس نصیحت کے بعد حضرت ابو طالب نے آگے سفر نہ کیا اور وہیں سے واپس پلٹ گئے۔
نبی اکرم صلیٰ اللہ علیہ وآلہ وسلم پر جب پہلی وحی نازل ہوئی تو آپ صلیٰ اللہ علیہ وآلہ وسلم گھبرا گئے اور اپنی غم گسار اہلیہ حضرت خدیجہ کو ساری بات بتائی انہوں نے اپنےچچا زاد بھائی ورقہ بن نوفل جو کہ عیسائی عالم تھے اور ان کے پاس کتاب علم تھا انہوںنے سارا واقعہ تفصیل سے سنکر کہا “ اے خدیجہ اگر تونے سچ کہا تو یہ وہی ناموس اکبر ہے جو حضرت موسیٰ علیہ السلام پر نازل ہواتھا اور وہ اس امت کا نبی ہے،اے خدیجہ جو بات تومجھے کہتی ہے تو سمجھ لے کہ احمد اللہ کا رسول ہے ،جبرائیل اور میکائیل دونوں خدا سے وحی لیکر اس کے پاس نزول کریں گے جو اس کے دین کی عزت حاصل کرے گا وہ کامیاب ہوگا اور بہت سے بدبخت اور شقی اس سے نیک بخت بن جائیں گے لوگوں کے دو گروہ ہوجائیں گے -کوئی تو خدا کی بہشت کو پالیں گے اور کوئی دوزخ کی زنجیروں میں جکڑے جائیں گے،پھر مزید کہا کاش کہ میں اس وقت عالم شباب کی منزل بہار میں ہوتا اور اسوقت تک زندہ رہتا جب آپ کی قوم شہر بدر کردے گی تو اس وقت میں آپ کی مدد کرتا “ نبی اکرم صلیٰ اللہ علیہ وآلہ وسلم نے حیرت و استعجاب سے پوچھا کہ کیا میری قوم مجھ کو نکال دے گی ؟ورقہ بن نوفل نے جواب دیا “ہاں آپ کی قوم آپ کو ضرور نکال دے گی آپ سے پیشتر بھی جس کسی نے ایسی تعلیم دنیا کےسامنے پیش کی جیسی کہ آپ کرنے والے ہیں دنیا ان کےساتھ کچھ اسی قسم کا رویہ روا رکھا ہے -اگر مجھے اس دن تک زندگی نصیب ہوئی جب آپ ہجرت پر مجبور ہونگے تو میں آپ کی مدد کرونگا۔
یہ چند پیش گوئیاں جو ہم نے آپ کےسامنے بیان کی ہیں اگرچہ کسی الہامہی کتاب میں بیان نہی کی گئیں ہیں لیکن عسائیوں کے اہل علم وسیع النظر اور اہل علم حضرات نے نبی اکرم صلیٰ اللہ علیہ وآلہ وسلم میں نبوت کی واضح نشانیاں دیکھ کر بیان کی ہیں۔
اگر آپ ﷺ کے متعلق توریت و انجیل میں بشارات موجود نہ ہوتیں تو جب رسول اکرم ﷺ نے وہ آیات (جن میں توارت و انجیل میں محمد ﷺ کے آمد کی بشارتیں اور علامات بیان کئے ہیں ) یہودیوں اور عیسائیوں کے سامنے پڑھیں تو ان کے علماء برملا آپ ﷺ کی تردید کرتے اور مشرکین مکہ سے بھی کہتے کہ ہماری کتابوں میں اس قسم کی کسی شخصیت کا تذکرہ نہیں ہے ۔ اس دور کی یہودیت اور عیسائیت کا ان آیات کی تردید نہ کرنا اس بات کی واضح علامت ہے کہ ان ایام میں رائج تورات اور انجیل میں بشارات صاف شفاف اور ناقابل انکار انداز میں موجود تھیں ۔ 
خلاصہ :

